
Səfir Morninqstar:   Bu gün burada olmaq əlamətdar bir haldır, çünki 

Azərbaycanda media etikası və peşəkar medianın inkişafı mövzusundan 

əhəmiyyətli digər bir məsələ ola bilməz. Bu, mətbuat azadlığı üçün lazımdır. 

Bununla bağlı olaraq, bu gün burada olan hər bir kəsin müvəffəq olmaq istədiyinin 

hamısına nail olmaq lazımdır.   

 

Mən gəldiyimdən bəri, Birləşmiş Ştatların Azərbaycanda mətbuat azadlığını nə 

qədər çox dəstəklədiyini dəfələrlə qeyd etmişəm. Birləşmiş Ştatlarda, digər 

ölkələrdə və digər demokratik hakimiyyətlərdə bizim öyrəndiyimiz ondan ibarətdir 

ki, azad və müstəqil media ictimaiyyəti məlumatlandırmaq və maarifləndirməklə 

bərabər, eyni zamanda hakimiyyətin öz fəaliyyətinə qarşı məsuliyyətli olmasına da 

kömək edir.   

 

Əslində mətbuat bizə çox vaxt adi vətəndaşların müəyyən edə bilmədikləri 

problemləri düzgün formada görməyə və eşitməyə imkan verir. Media tərəfindən 

verilən məlumatlar eyni zamanda hökumət rəsmiləri üçün də, əhəmiyyətli 

informasiyanı təmin edir, belə ki, bu onların və onların tabeçiliyində çalışanların 

cəmiyyətin inkişafı naminə həyata keçirdikləri fəaliyyətin hansı səviyyədə yaxşı və 

yaxud pis həyata keçirildiyini bildirir.  

 

Biz, kütləvi informasiya vasitələrinə çıxış imkanları və mətbuat azadlığı haqqında 

çox danışırıq, bunların hər ikisi hər bir dövrdə, xüsusilə də bu seçki dövründə son 

dərəcə önəmlidir. Onlar, azad və ədalətli seçkilər üçün həlledici əhəmiyyət kəsb 

edirlər. Bununla bərabər mən bir daha vurğulamaq istərdim ki, medianın həqiqətən 

də azad olması üçün onun məsuliyyətli olması lazımdır. Düşünürəm ki, bu 

seminarın da, məqsədi məhz bundan ibarətdir.   

Əksəriyyəti bu gün burada iştirak edən bir çox nüfuzlu və bacarıqlı jurnalistlərdən 

üzr istəyərək, mən Azərbaycanda jurnalistikanın vəziyyəti ilə bağlı müşahidə 

etdiyim bəzi problemlər haqqında az da olsa danışmaq istəyirəm. Düşünürəm ki, 

hər şeydən öncə jurnalistlər faktları bacardıqları qədər dəqiq və obyektiv şəkildə 

çatdırmaq baxımından peşə və etika məsuliyyəti daşıyırlar. Bacarıqlı jurnalistlər 

informasiyanı çatdırmazdan öncə onu təsdiqləmək üçün – onun həqiqətən də baş 

verdiyini, doğru olduğunu öyrənmək üçün gecə-gündüz çalışmalıdırlar. Bu yalnız 

oxuculara və müştərilərə dəqiq informasiya axınını təmin etmək üçün deyil, eyni 

zamanda jurnalist peşəsinin nüfuzunu müdafiə etmək və gücləndirmək üçün 

lazımdır.        

 

Səmimi qeyd edim ki, bir çox hallarda Azərbaycanda informasiya vasitələrinin 

yalnız şayiə və fərziyyələrə əsaslanaraq məlumat yaydıqlarını müşahidə edirəm və 

çox vaxt sitatların düzgün təqdim olunmadığını görürəm. Çox vaxt faktların 

tamamilə yanlış olduğunu və onların uydurma olduğunu müşahidə edirəm. Qeyd 

etməliyəm ki, mən buna kütləvi informasiya vasitələrinin bütün sahələrində rast 

gəlirəm. İnternetdə, müxalifət mətbuatında və eyni zamanda aparıcı kütləvi 

informasiya vasitələrində də, bu cür hallarla qarşılaşmışam.    

 

Bəzən, mən mətbuatda yazılanlara, gördüklərimə nə zaman inana biləcəyimi 

düşünürəm. Demirəm ki, bu hər zaman baş verir. Buna hər bir jurnalist tərəfindən 

yol verildiyini də, demək istəmirəm. Bilirəm ki, sizin əksəriyyətiniz bacarıqlı və 

obyektivsiniz, lakin bu cür hallar çox tez-tez baş verir.    

 

Bir misal gətirim, bir gün öz iş otağımdakı masanın arxasında oturmuşdum və 

internetdəki bəzi qəzetlərdə (hansı mənbədə dərc edildiyini xatırlamıram) mənim 

Vaşinqtonda olduğum, təcili məsləhətləşmələr aparmaq üçün geri çağırıldığım 

barədə məlumatların yazıldığını gördüm. Həmin vaxt isə mən Bakıda, öz iş 

yerimdə oturub bu məlumatı oxuyurdum. Bu, əksər belə hallardan yalnız biridir.    

 

Biz daima mətbuata (yenə də, qeyd edim ki, bunun aparıcı kütləvi informasiya 

vasitəsi, müxalifət və ya müstəqil və yaxud digər biri olması ilə heç bir əlaqəsi 

yoxdur) müraciət edirik, düzəlişlərin olunmasını tələb edirik.   

 

Məni narahat edən odur ki, bunu eyni zamanda bir çox insanlardan, istər müxalifət 

nümayəndələrindən, istərsə də, hökumət rəsmilərindən də, eşidirik ki, bu, 

oxucuların gözündə jurnalistika peşəsinə xələl gətirir və öz işini ən yaxşı formada 

həyata keçirmək istəyənlərin hamısına zərbə vurur.   

 

Bu baxımdan hesab edirəm ki, bu cür görüşlərin keçirilməsi çox əhəmiyyətlidir.   

 

Bizim hər zaman ehtiyatlı olmağımız lazım olan digər bir məqam ondan ibarətdir 

ki, təəssüf ki, bəzən fərqli formada çalışan və status-kvonu tənqid etmək 

məqsədilə özünün müxbirlik fəaliyyətinə beynəlxalq jurnalistika standartlarını 

tətbiq edən cəsur jurnalistlər çox vaxt hücuma məruz qalırlar. Açığı deyim ki, 

Xədicə İsmayılovanın nüfuzdan salınması məqsədilə aparılmış çirkin 

kampaniyanın araşdırılmasında irəliləyişin olmamağı məni çox məyus edir. 

Müxbirlik fəaliyyətinin nəticəsi olaraq heç bir jurnalist, heç bir insan onun məruz 

qaldıqlarını yaşamamalıdır.       

 

Xədicənin dediklərinin hər biri ilə razılaşmaq məcburiyyətində deyilsiniz. Mən də, 

Xədicənin dediklərinin hamısı ilə razı deyiləm, lakin azad mətbuatın dəyəri də, 

məhz budur. Bir daha qeyd edim ki, heç kəs onun və digər jurnalistlərin 

üzləşdiklərinə məruz qalmamalıdır. Səmimiyyətlə bildirirəm ki, bu cür hücumlar 

bəzən Azərbaycanın nüfuzuna zərbə vurmağa xidmət edir. Buna heç ehtiyac 

yoxdur.     

 

Qayıdaq ümumilikdə media etikası mövzusuna, istəmirəm ki, əvvəldə qeyd 

etdiyim bəzi məqamlar mənim daha çox şikayət etməyim anlamına gəlsin, çünki 

heç kəs (heç kim və heç bir ölkə) bu sahədə mükəmməl deyildir. Bəzən müxtəlif 

məqamlarda bizim hamımız səhvlər edirik. Bu təkcə burada belə deyildir. Bu, 

dünyanın digər yerlərində də belədir. Bu, eyni zamanda Birləşmiş Ştatlarda da 

belədir. Bu gün mən Azərbaycan haqqında danışıram, çünki Azərbaycan həqiqətən 

də mənim üçün əhəmiyyətlidir. Birləşmiş Ştatlar da Azərbaycanda maraqlıdır. Biz 

Azərbaycanın uğur qazanmasını istəyirik. Düşünürəm ki, məsuliyyətli və etik 

jurnalistlərin çalışdığı açıq media Azərbaycanın davamlı inkişafında əsas amil 

olacaqdır. Azərbaycan, tarixi on doqquzuncu əsrin ortalarına qədər gedib çıxan 

qürurlu jurnalistika ənənəsinə malikdir.       

 

Burada olduğum dövrdə bir çox jurnalistlər və kütləvi informasiya vasitələrinin 

rəhbərləri ilə görüşmüşəm, bəlkə də yüzlərlə. Mən onlarla və sizlərin çoxunuzla 

dost olmağımdan fəxr edirəm. Bir daha qeyd etmək istərdim ki, məni narahat edən 

məsələlərin bəzilərini bu gün burada sizlərlə paylaşdım, çünki mən jurnalistlərin 

və Azərbaycanda jurnalistika peşəsinin ən yüksək səviyyədə olmasını istəyirəm.    

 

Bir daha qeyd edim ki, bu konfransda iştirak etməkdən məmnunam. Düşünürəm 

ki, bu, Azərbaycanın qürurlu jurnalistika ənənəsinin bərpa olunması istiqamətində 

aparılan mübarizədə qətiyyətli addımdır və bu konfransı təşkil etdiklərinə görə 

İREX və USAİD-ə təşəkkür edirəm. Azərbaycan Mətbuat Şurasından cənab 

Amaşovun da burada iştirak etməsi məni sevindirir. Ümid edirəm ki, mənim 

qeydlərim bəzi maraqlı müzakirələrə yol açacaqdır. Ola bilsin ki, siz mənim 

dediklərimin hamısı ilə razılaşmayacaqsınız, lakin ümidvaram ki, qeyd etdiklərim 

bu gün burada aparacağımız müzakirələrin məzmununa rəng qatacaqdır.       

 

Təşəkkür edirəm.  

### 


